
A exposición ‘Carmen Domínguez. Cor, sempre cor‘ 

reúne 26 pinturas saídas do estudio da artista 

pontevedresa, falecida en abril de 2021. Domínguez 

explorou de maneira apaixonada a expresividade da 

forma e a cor. “A súa pintura pasou por distintas fases 

e tendencias estéticas —desde a primeira figuración 

ata a abstracción— co fin expreso de buscar unha 

linguaxe plástica acorde co seu vehemente desexo de 

expresarse a través da forma e da cor… a cor, sempre 

a cor como soberano absoluto”, di o artista Kike 

Ortega, comisario da exposición e fillo da pintora. 

A mostra ábrese coa obra ‘El mercado’, da década de 

1980 e aínda figurativa, para logo dar paso a obras 

que van desde os anos 90 ata a década pasada, 

influenciadas por artistas como Tàpies, Manolo 

Miralles e Leopoldo Nóvoa. Nelas experimenta coa 

cor e a luz e incorpora materiais que outorgan volume 

aos cadros. O resultado é unha obra cunha gran forza 

narrativa, na que a abstracción convive con 

constantes referencias a formas recoñecibles con 

moita carga simbólica, como escaleiras, árbores e 

formas telúricas.  

Carmen 

Domínguez.  

Cor, sempre cor 
 

Do 11 de maio ao 3 

de xullo de 2023 

“Arte é todo aquilo que 

xera unha mirada nova”; 

esa foi a premisa á que se 

agarrou Carmen 

Domínguez ao longo da 

súa traxectoria. 

A rotunda personalidade 

da súa obra e a solidez 

das súas propostas eran 

reflexo do seu carácter. 

Ese temperamento vital, 

apaixonado, esa forma de 

ver a vida trasladouna aos 

seus lenzos, máis 

presente se cabe desde 

mediados dos noventa.  

Dotada dunha exquisita 

sensibilidade e dunha 

coidada técnica, os seus 

traballos respiraban 

liberdade total, e iso, esa 

claridade, víase rapidamente transmitida na ou no 

espectador. 

A súa pintura pasou por distintas fases e tendencias 

estéticas —desde a primeira figuración ata a 

abstracción— co fin expreso de buscar unha linguaxe 

plástica acorde co seu vehemente desexo de 

expresarse a través da forma e da cor… a cor, sempre 

a cor como soberano absoluto. 

Eran cadros cargados de xornadas de soidade no seu 

obradoiro de Charino e de diálogo íntimo cunha 

POESÍA REDACTADA CON PINCEIS 

mesma, pero tamén con compañeiras e compañeiros, 

entre os que evidentemente me inclúo.  

É marabilloso e á vez tristísimo —xa non como fillo, 

senón como artista— saber que nunca máis terás esa 

opción.  

Que alguén saiba perfectamente do que estás a 

falar… que vexa o que ti non ves para prestarche a súa 

axuda ou ver o que ti xa viches e non soubeches 

solucionar. Ese respecto, esa axuda, esa 

complicidade... non ten prezo. 

Onte, hoxe, mañá, traballando no obradoiro, de 

súpeto dúbidas e…  

Como dixo unha vez Alfredo Mallo: “a pintura de 

Carmen Domínguez é, en resumo, poesía redactada 

con pinceis”. 

 

Kike Ortega 

El mercado 

1980-1985 



 

 

 
 
 
 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Carmen Domínguez Vaz nace en Pontevedra en 1951. 

É a segunda dunha familia de cinco irmáns: "a miña 

nai era a seguridade e a tenrura, o meu pai o soño e 

a maxia". A súa vocación pola pintura xorde á idade 

de cinco anos. A súa vida está marcada pola 

aprendizaxe constante.  

A admiración polos grandes pintores iniciárona no 

mundo das sensacións. Os seus pais obrigárona a 

estudar Maxisterio, pero Carmen nunca deixou de 

pintar. Tras terminar a carreira pasa por distintas 

escolas, onde absorbe os consellos dos seus 

diferentes profesores, cos que discrepa en canto a 

formulacións artísticas, pero dos que aprende 

técnicas e procedementos que lle facilitaron no futuro 

atopar a súa propia expresión.  

CARMEN DOMÍNGUEZ 



 

 

 
 
 
 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

En 1968 marcha a París a estudar francés, 

apuntándose como oínte na Escola de Belas Artes, 

onde descobre un mundo de liberdade, fóra das 

normas academicistas que nese momento se 

impartían en España. Na capital francesa absorbe as 

técnicas dos grandes mestres e atópase con toda 

unha serie de fórmulas descoñecidas, que lle abrirían 

novos camiños. 

A comezos dos 80 viaxa a Rusia. Alí entra en contacto 

co mundo pictórico do país, coñece algúns talleres e 

analiza en profundidade o sentido relixioso das 

iconas. Admira a Picasso, Juan Gris, Miró, Mondrian, 

Paul Klee ou Kandinsky, pero tamén de Velázquez e 

de Goya. 

Despois de participar en 

varias mostras 

individuais, en 1983 abre 

en Pontevedra e 

apadriñada por Laxeiro a 

súa primeira exposición 

individual. A partir dese 

ano, comeza a obter os 

seus primeiros premios, 

como a Medalla de Ouro 

de Pintura relixiosa, o 

primeiro premio do 

Concurso Nacional de 

Casinos de España en 

1983 e o primeiro premio 

do Concurso Pintura Libre 

Comunidade Autónoma de Andalucía en 1986. 

Participa na Bienal de Pontevedra e expón en Ferrol, 

Granada, Vigo, Madrid, A Coruña, Santiago de 

Compostela e outros países, como Alemaña, 

Arxentina e Uruguai.  

Carmen Domínguez expón con regularidade e 

traballa de maneira incansable no seu taller. Alí 

encérrase rodeada de música clásica e faladoiros 

Dolor de tierra 

radiofónicos, participando en todo o proceso de 

creación: prepara as teas e fai as mesturas de cores. 

A súa obra evoluciona ao longo dos anos: desde o 

realismo máis académico, ata os grandes espazos 

abstractos dominados pola cor, que dominan a súa 

pintura a partir da década de 1990, sen renegar dos 

seus principios académicos.  

Faleceu en Madrid o 6 de abril de 2021, á idade de 70 

anos.   

 

Con motivo da exposición, o Museo de Pontevedra 

editará unha publicación monográfica con 

reproducións de todas as obras expostas e textos de 

Kike Ortega e Ramón Rozas.  

  

A pintura en Carmen 

Domínguez é un estado de 

ánimo; unha sorte de forza 

vital que xorde do seu interior 

para abrollar nun cadro que é 

capaz de transmitirlle a quen o 

observa toda unha fervenza de 

sensacións. A carón das súas 

obras semella xerarse toda 

unha atmosfera que nos 

enchoupa daquel inesquecible 

carácter vital, enérxico e 

bulideiro que posuía unha muller que facía da pintura 

un sorriso do que era imposible non contaxiarse. 

(...) 

CATÁLOGO 

Extractos de ‘O sorriso da pintura’ 

 



 

 

 
 
 
 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

A incorporación de elementos de madeira que 

promoven a aparición da figuración en varias pezas, 

coma escaleiras ou casas, favorecen a inclusión dun 

ton narrativo nunha serie de obras moi determinadas 

que amosan como eses actores fundamentais da súa 

pintura podían perfectamente acompañarse de 

imaxes concretas que creasen un novo mundo, 

mesmo posuídas dun halo infantil, como unha 

maneira de contextualizar un relato dirixido á infancia 

ou como parte dun universo onírico ao que 

posiblemente acudise Carmen Domínguez como 

outro ámbito do artístico que explorar e cuxos 

resultados volven incidir nesa permanente intención 

por buscar e atopar, por converter o lenzo nunha 

canle de investigación con todo aquilo que se poida 

levar ao terreo plástico e que terá, curiosamente e 

non neste momento, senón anos máis tarde, unha 

experimentación máis intensa e mesmo frutífera. 

(...)  

É moi importante saber 

que todas estas obras 

son pezas que saen 

directamente do estudio 

da artista, obras das que 

nunca se desfixo e que, 

por esa mesma 

condición, reflicten a 

importancia que cada 

unha delas tiña para a 

pintora como obras que 

marcan momentos moi 

concretos. Avances, 

sensacións, sentimentos 

ou conquistas que 

supuxeron cada un dos chanzos que tivo que superar 

ata chegar a ese bosque no que agora nos 

encontramos todas e todos xuntos: artista, obras, 

familia e público, como a gran celebración da carreira 

dunha creadora que, dende as rúas de Pontevedra, 

Otoño 2 

entre pinceladas de camelias sobre as pedras 

molladas, soubo facer da pintura un sorriso á vida 

cuns alicerces tan firmes coma os da cor e a materia 

que sempre a acompañaron como fieis escudeiros 

para alimentar eses territorios cheos de inspiracións 

e desafíos que nunca deixaron de facer medrar a súa 

pintura, e estes, como podemos comprobar con 

motivo desta mostra, tamén nos fixeron medrar a 

todas as persoas que a coñecemos, pero tamén as 

que a coñecerán a través destas fiestras polas que 

asoma hoxe, eternamente, Carmen Domínguez. Ramón Rozas 

Recuerdo al olvido 

2000-2010 


